Nafarroako Parlamentuko Mahaiak, 2016ko irailaren 19an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea EH Bildu Nafarroa eta Podemos-Ahal Dugu parlamentu-taldeek eta Izquierda-Ezkerrako foru parlamentarien elkarteak aurkezturiko mozioa, zeinaren bidez Nafarroako Gobernua premiatzen baita epaitegietan sala ditzan Foru Komunitatean gertatutako ekintza bandalikoak, eskuin muturreko izaera politikokoak.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2016ko irailaren 19an

Lehendakaria: Ainhoa Aznárez Igarza

MOZIOAREN TESTUA

Behean sinatzen duten parlamentu-taldeen eledunek, Legebiltzarreko Erregelamenduan ezarritakoaren babesean, mozio hau aurkezten dute, Osoko Bilkuran eztabaidatu eta bozkatzeko.

Iruñeko Karlos III.aren eta Orreaga etorbidearen bidegurutzean plaka bat dago Germán Rodríguezen oroimenez. Gazte hori ordena publikoko indarrek erail zuten 1978ko uztailaren 8an, polizia nazionalaren eta zenbait peñatako kideen artean izandako istiluen ondoren. 

Joan den irailaren 12an, asteartearekin, aipatutako plaka Espainiako banderaren koloreez margotua agertu zen, ezezagunek egindako eraso baten ondorioz. 

Tankera horretako eraso eta pintaketa batzuk izan dira azkenaldi honetan Nafarroako hiriburuan, bai eta gure lurraldeko beste toki batuzetan ere, eta ez da Germán Rodríguezen oroimenezko plakaren aurkako lehena ere. Eraso horiek, eskuin muturreko bandalismo politikoaren adierazpen bat, iritsi dira, hain zuzen ere, berriki jakin denean erabaki bat, Erorien kriptan hilobiratutako zortzi pertsonen gorpuzkiak datorren azaroaren 16an ateratzekoa. Pertsona horien artean Mola eta Sanjurjo jeneral kolpistak daude. 

Motibazio politikoko ekintzen biktimen errekonozimenduari eta erreparazioari buruzko apirilaren 10eko 16/2015 Foru Legearen xedea da “eskuin muturreko taldeen edo funtzionario publikoen indarkeriazko jardunak eragindako motibazio politikoko biktimak halakotzat hartuak izan daitezen eta, beraz, dagozkien errekonozimendurako eta erreparazio integralerako eskubideen onuradun izan daitezen”. Kontuan hartzen ditu 1950etik honako gertakariak. 

Nafarroako Gobernuak agerraldia egina dauka, 2016ko urtarriletik, Espainiako Gobernuak ezarritako konstituzio-kontrakotasuneko errekurtsoan, baina Konstituzio Auzitegiak arau horren zati handiena esekirik dauka oraindik. Hala eta guztiz ere, Legebiltzar honek eta Nafarroako Gobernuak legeria indardunak onartzen dituen ekimen guztiak bultzatu behar dituzte, 16/2015 Foru Legearen espiritua defendatzeko. 

Erakunde publikoek jazarri egin behar dituzte eskuin muturreko talde edo pertsonen erasoak, mozio honetan aipatzen direnak, Foru Komunitatearen ondare sozial, historiko eta kulturala babesteko ez ezik, eskuin muturreko taldeen edo funtzionario publikoen biktima izan zirenen memoria ere defendatzeko. 

Delitu larriak dira, hiri-altzarietan sortutako kalteengatik baina, bereziki, inguruabar astungarriengatik; esate baterako, “gorroto-delitu” deitutakoetan sartzen diren egintza horien motibazio politikoa. Biktimen ohorearekiko errespetu faltari, biktimaren izaera edozein dela ere, ezin zaio ez ikusiarena egin. 

Erabaki proposamena:

Nafarroako Parlamentuak Nafarroako Gobernua premiatzen du auzitegietan sala ditzan –Fiskaltzak berehala ofizioz jarduten ez badu–, udalekin eta ukitutako gainerako entitateekin lankidetzan, bai eta, kasua bada, horretarako asmoa ager lezaketen elkarte eta partikularrekin batera, Foru Komunitatean gertatu diren eskuin muturreko egintza bandalikoak, izaera politikokoak, haien erantzuleak identifikatuak izan daitezen sustatzeko, eta behar den prozedura judiziala ezar dakien. 

Iruñean, 2016ko irailaren 14an

Foru parlamentariak: Dabid Anaut Peña, Mikel Buil García eta José Miguel Nuin Moreno

